Sevdije, roman policier de Joan Ganhaire, la debuta...

L’inspectritz Guita Berenguier era pas tròp d’aise. Renconhada sus un selon jos l’eschala que montava au prumier niveu, espiava queu monde que seriá benleu lo seu per quauquas annadas. Lo pieg, quo era lo gròs que montrava  son ventre a tot lo monde,  que era vengut li remudar sas sansolhas jos lo nas e l’aviá forçada a segre dau det  la codura que biselava dempuei las còstas jurcinc’a l’embonilh. Per chança, la festa que, de ser, secodiá lo Comissariat de Maraval arrosava son despart a la retirada, au gròs. Quò ‘nava segurament lor far un pauc estrange, aus autres, de lo veire remplaçat per una freula jòuna filha nonmàs surtida de la facultat de drech e de l’escòla de polícia. Quante aviá reçaubut sa nominacion per Maraval, sos collegas ‘vián ‘gut dais pitits risons, vas veire quo es un pauc especiau, mas urosadament i a lo grand Darnaudguilhem, a-d-eu tot sol, vau lo viatge… Arser, tanleu ‘ribada,  s’i era presentada, au dich Darnaudguilhem, tota timida davant queu beu tipe daus piaus blancs que se’n parlava nonmàs emb admiracion. Aviá pas ‘gut l’aer de bien comprener çò que fasiá quí queu pitit bocin de femna, merda, fau tot parier un metre seissanta, aviá escotat son pitit discors los uelhs meitat barrats, coma si ‘viá pena a demorar esvelhat. Mas, a-d-un moment, una espiada viva era venguda li dire l’encontrari. Queu tipe durmiá pas, segur. Sabe pas tròp que ne’n dire de queu tipe, si vesetz çò que vòle dire… Li ‘viá presentat lo sol inspector present a questa ora au comissariat, un Ben Quauquaren, especializat en informatica, de la mostacha bien talhada, dau costume bien estirat, e que aprep una ponhada de man e un  rison aviá breument portat sos dets a son còr. Los autres collegas, los vesiá aurá, tras las brumas de cigareta e de pastis de mai en mai espessas, i ‘viá lo pitit magre, que retirava quauque sicilian e que teniá pas en plaça, prengut per moments de lonjas secodudas de la testa e de las espatlas, e l’autre, mai grand, daus braves uelhs color de mer, que ‘viá un pitit nom còrse , un nom breton, e subretot una femna subrebrava dins son unifòrme de la gendarmariá. Tots dos eran estats plan aimables, quante eimatin, era venguda prener oficialament son pòste, mas aviá pogut legir dins lors uelhs la decepcion, una femna, d’acòrd, mas pas quela domaisela blonda e fina, que semblava surtida drech de quauqua institucion per filhas de bona familha. Aurián vougut qué ? Una bela burauda bien tetonada, bien espatluda, emb de las mans coma daus peiteus per mielhs espaurir los suspiechs, mas que se laisse un pitit pauc pataunhar dins los corredors ?
